
Sauerland wiekend  

25 jaor op wiekend, zoë dök al................ 

Dit jaor beej Landhotel-Wüllner in Winterberg-

Altenfeld. 
Ut stônd op de oètnuëdiging van de dreej breurs van Venlo: 

We gaon weer en............we gaon gaer. 

Det klop hielemaol en zeker asse de foto zuus wie det hotel 

leet. 

Un moëj wit hotel, gans allein tösse glooiende greune velde met heej en dao waat roesbroèn 

en beige. 

Det klink toch hièl aantrekkelik um te wandele of um gewoën tot rös te kômme. 

Un klein gruupke "holländische" wielrenners hadde auk eur hônk beej Frau Wüllner, 
ze leete efkes eur nieje wielrenpekskes zeen, erg charmant. 

Ut hotel had alles in hoès veur unne relaxten daag as ut waer 

waat taegeveel. 

Unne sauna, un solarium, un kaegelbaan, un sanarium en det 

allemaol veur dezelfde priès. 

De kós boète auk nog un poetje gaon mini-golven, desnoëds 

met de raegenjas aan. 

Ik wis gaar neet waat d'r in un sanarium te doon waar, maar 

det kin ik ôch noow haorfien oètlegge. 

 

De zits eigelik in unne russische banja/ sauna maar dan 

met temperature tot 60gr. en un luchvôchtigheid boave de 

40%. 

Sômmige hebbe auk nog un kleureleechsysteem det um de paar menute verandert in roëd, 

blauw, gael of greun. 

Allemaol bedach um dich baeter te kinne ôntspanne. 

Ut werk net wie unne toverbal maar de hoofs d'r neet zelf op te zoebele. 

Die kleure werke positief op dien gemood maar asse kleureblind bis weit ik neet of se dan 

waat aan dien gemood hebs. 

Dao hebbe die Russe netuurlik neet aan gedach!! 

De kins dich op allerlei meneere laote verwinne. 

Un paar werme stein op de rök werke door tot in alle puntjes van dien lièf.  

Un massage met sjoklaad is lekker en is netuurlik erg toepasselik rônd de paostiéd. 

Of de luets dich met módder instrièke, de wuers un half oor in de folie gedreijd en de staps 

dan ônder den douche. 

As alle môdder weggespeuld  is wuurse un half oor met aolie gemasseerd. 

Asse dan weer aangekleid bis löpse met gemaak naor den 

hoëgsten toep, zoëvuel energie kriesse daovan. 



Zoel det un idee zien veur de zôndaagmorge as de joekskepel weer ADV haet? 

Enfin....... 25 jaor un wiekend organisere is un groët kómplement waerd  

en daorum woorte de 3 Gebrüder extra verwind op vrièdaagaovend. 

Kint geej nog die 2 poetsvrouwe van ut vurrig jaor.  

Die ware toen op zaoterdaagaovend inens verdwene en noow werkde die in de horeca beej 

Frau Wüllner  

Ut vurrig jaor hadde ze un lui ziej. 

De kins toch auk neet poetse met sjieke haeskes aan en unne haup bling-blingum de erm ! 

Dees baan loog eur un stök baeter. 

Ze hebbe zich ech oètgesloof en de jônges good verwind. 

De Brüder hoofde zelf niks te doon, ut laupend buffet kwaam naor eur toe, dan huurse ech 

beej de VIP's. 

Nogal wiedes asse dien zôndaags pak aan duis met un 

nóndejuke.....  

Zelfs veur unne Wackel Peter as toetje waar gezörg. 

 

Ut aete waar einvoudig maar lekker en Maud ging zich efkes 

apart zitte met ut toetje um extra te kinne geneete. 

Det hae det ganse bekske allein op kós zônder misselik te 

waere vônd idderein erg knap. 

Daonao woorte de foto's van de 25 wiekende op groët scherm vertoënt. 

We hebbe in die 25 jaor vuul ônbekinde dôrpkes in den Eifel en ut Sauerland bezôch en dao 

vuel gelache. 

Daorum hebbe we as herinnering op unne dieke baum geschreve: RAPIDO was here 

again....... 2012 

De joekskepel had dit wiekend ADV, groët gelièk nao 25 jaor blaoze. 

We kwame áan op vrièdaag de 13e, veur sômmige minse un 

linke kómbinatie maar veur Truus en Vic ut 

taegeneuvergestelde. 

Eure kleinzoon Lucas woort gebore en daodoor ware ze pas 

laat beej Frau Wüllner en krege metein un werm ônthaol.... 

 

Wie elk jaor hadde we op zaoterdaag nao ut ôntbijt un 

oriëntatietoch van 10 km. 

Veur de spelletjes tössedoor had Theo weer inspiratie 

opgedaon op de duitse t.v. zender. 

Un gevöld blikske op ziene kant zette is efkes un hendigheidje maar kos waal waat tièd. 

Unne eimer völle met water door team-work, normaal gespraoke un fluitje van unne cent. 

Behalve as d'r gater in den eimer zitte dan kumpse neet vaerder dan 6 cm.  

Zoë waere we toch elk jaor weer gekloët en elk jaor trappe we d'r weer in !! 

Beej ut mini golve veel ut mich op det de ervare golvers mièr slaeg nuedig hadde um de bal in 

ut gaetje te kriege dan ut "plebs". 

Ge kint ut spraekwoord waal: de stômste boer haet de diekste petatte. 
Waar de stick te krômp of ut gaetje te klein, det blièf de vraog? 

Op de aafgespraoke pauzeplaats waar de kok de laan oètgesteurd. 

Dae had neet verteld det d'r 50 "Holländische Gäste" woele kômme lunche op 



zaoterdaagmiddaag. 

Dus meuste de jônges op zeuk naor un niej adres. 

Maar gen paniek, de plaatselikke lunchroom en bekkerie 

zoog d'r waal wins in. 

Ze hadde snel unne groéte kaetel zôndaagse soep gemak met 

uigskes en extra veur Rapido vuel good gevölde 

worstebruedjes. 

Un snelle en lekkere oplossing veur de pauzekwestie.  

D'r waar zoëwiezoë genôg keus in lekkere vlaai um ens te 

probere, vraog det maar aan Gerda.   

Jos Theurzeit en Rob Doesborg hadde veur un verrassing gezôrg.  

Ze ware bang det we ôs onderwaeg zoele vervaele en hadde daorum unne duitse kwis gemak  

wao we ônderwaeg euver nao kôste dinke.  

We meuste o.a. de duitse vertaling opschriève van de alvleisklier. 
Nou ja, ut mak toch niks oét wie det dingk hit, die klier zit beej idderein op dezelfde plek. 

Zoë auk veur un ekstersaug, det is in ut duits en in ut nederlands net zoë vervaelend.. 

We ware in 6 gruupkes verdeild met wandele en de beste 3 meuste saoves aafkampe 

door mei te doon aan unne kwis met filmvraoge. 

Noow môt ik ierlik zegge det de jury neet erg beej de pinke waar en ut publiek had gen 

inspraok.......... erg jaomer. 

Ein van die vraoge ging euver Hohenschwangau en is same met Neuschwanstein in Beieren 

de meujte waerd um ens te bezeuke. 

Walt Disney haet de inspiratie veur b.v. ut kastièl van Doornroosje in Füssen opgedaon. 

De troubadours van Rapido: Hai, Wiek en Hans brachte saoves nog un lekker stökske 

mezièk 

met waat fiene achtergrôndmeziék van de Josti-band. 

Ut waar weer un leuk wiekend, jaomer det ut op zôndaagmorge met 4gr.C te kald waar 

um boète op un terras un platzconcert te gaeve.  

Jônges alweer bedank veur de organisatie en we laote ós ut 

volgend jaor opniej verrasse.. 

  

Elly van Elswijk 

Commentaren 

 door N. Timmermans-Winter op 20-05-2012 om 19:21 

Det haese weer good oét d\'n aek gedreijd, Elly. 

Compliment. Precies zoeè wie ut waas. 

Wie altiéd; \"Tóf!\" 

 

 
 


